
Nd. 483. Nefndarálit [169. mál]
um frv. til L um breyt. á áfengislögum, nr. 58 24. apríl 1954.

Frá minni hl. allsherjarnefndar.

Hinn 13. maí 1964 var samþykkt á Alþingi tillaga til þingsályktunar um að
kjósa milliþinganefnd 7 alþingismanna til að framkvæma "athugun á áfengisvanda-
málinu" og gera tillögur um þær "úrbætur",er hún teldi "nauðsynlegar og fram-
kvæmanlegar". Það þótti þá ýmsum vænlegt til árangurs, að nefndin væri eingöngu
skipuð alþingismönnum, tilnefndum af þingflokkunum. Nefnd þessi skilaði áliti,
sem var m, a. gagnlegt að því leyti, að þar var dreginn saman athyglisverður fróð-
leikur um áfengisnautn á Íslandi og í fleiri löndum og um ýmsar afleiðingar hennar
hér á landi. En tillögur gerði nefndin engar nema þær, sem samkomulag varð um
milli nefndarmanna, enda mun hún þá þar með hafa talið framgang þeirra á Al-
þingi líklegan.

Ríkisstjórnin lagði frv. þingmannanefndarinnar fyrir Alþingi 1967. En málið
varð ekki útrætt á því þingi. Frv. það, sem nú liggur fyrir, er samið af formanni
allshn., að fengnum tilmælum ríkisstjórnarinnar til nefndarinnar í bréfi 27. nóv.
s. 1. um að greiða fyrir málinu. Eftir tillögu formanns gerðist nefndin flytjandi
frv. á þann hátt, sem oft geríst um mál, sem flutt eru eftir tilmælum ríkisstjórnar,
þannig að nefndarmenn gerðu fyrirvara um afstöðu sína. Málinu var svo vísað
aftur til nefndarinnar að lokinni 1. umræðu. Var málið síðan tekið fyrir á nefndar-
fundi, og ákvað meiri hlutinn að mæla með frv. eins og það liggur fyrir.

Undirritaður minni hL er þeirrar skoðunar, að eftir atvikum hefði það verið
rétt afstaða allshn. við afgreiðslu málsins nú að mæla með tillögum milliþinga-
nefndarinnar í heild og gangast fyrir því, að frv. formannsins yrði breytt til sam-
ræmis við þetta sjónarmið. Þetta gerði meiri hl. ekki. Þess vegna gefur minni hl.
nú út sérálit og mælir með því, að frv. verði breytt í þessa átt .• Jafnframt áskilur
minni hl. sér rétt til að styðja viðbótartillögur til bóta, sem fram kunna að koma.

Minni hl. er þeirrar skoðunar, að í tillögum milliþinganefndarinnar (þingmanna-
nefndarinnar ) komi fram viðleitni í rétta átt, það sem þær ná. Hins vegar er það
jafnframt álit minni hl., að meiri árangurs hefði mátt vænta af starfi milliþinga-
nefndarinnar, ef skipun hennar hefði verið óbundin af þeirri reglu, sem sett var í
tillögunni.

Ekki mun það ofmælt, að ofnautn áfengis sé ein mesta mannlífsplága vorra
tíma, ekki aðeins hér á landi, heldur og víða annars staðar í heiminum. En því
miður virðast margar þjóðir sinnulitlar í þessu máli, og verður þá örðugra um vik
fyrir eina og eina þjóð, og ekki sízt smáþjóð. að ráðast gegn plágu þessari með rót-
tækum aðferðum. Vel færi á því, að Íslendingar hreyfðu þessu máli á þingi Hinna
sameinuðu þjóða. En í baráttu ríkisvaldsins gegn plágunni hér innanlands álítur
minni hl. að vænlegast sé að fara að ráðum reyndra áhugamanna, sem unnið hafa
gegn ofnautn áfengis, og sérfræðinga, svo sem kennara eða annarra, er við uppeldis-
mál fást, lækna, presta, barnaverndarstarfsmanna, löggæzlumanna o. s. frv., og þá
ekki sízt forustumanna í bindindisfélögum ungs fólks. Nefnd eða ráðstefna, sem
skipuð væri slíkum mönnum, mundi, ef vel tækist til um mannaval og með tilliti til
þess, hvers eðlis málið er, að líkindum geta lagt fleira til mála og haft meiri áhrif
á almenningsálit en þingmannanefnd sú, er kosin var, sem að vísu var skipuð mæt-
um mönnum, en taldi sér ekki fært að leggja annað til en það, sem samkomulag
gæti orðið um við alla nefndarmenn. Þetta þyrfti að hafa í huga, er áfram verður
unnið að því mikla vandamáli, sem hér er um að ræða.

Einn nefndarmanna (JK) var fjarverandi við afgreiðslu málsins.

Alþingi, 28. marz 1968.

Gísli Guðmundsson,
frsm.

Steingrímur Pálsson.


